Cnoi Cil gyda Ben


Y Trysor Mwyaf

“I fi y peth gorau yn y byd yw...”  Tybed sut fuaset ti'n ateb y cwestiwn yna?  Fy PS2...fy nheulu...fy anifail anwes...fy nhîm pêl droed?  

Un tro roedd dyn yn gweithio mewn cae.  Wrth iddo fo balu fe darodd ei raw yn erbyn rhywbeth caled - bocs!  Agorodd y dyn y bocs ac yna roedd yn methu credu ei lygaid.  Roedd yn llawn o'r trysor mwyaf gwerthfawr yn y byd.  Claddodd y dyn y bocs unwaith eto.

Doedd o ddim yn ddyn cyfoethog, ond roedd o'n benderfynol o gael y trysor yna.  Felly gwerthodd ei PS2 a'i gar.  Gwerthodd ei dy a'i holl ddodrefn.  Doedd dim ots ganddo am y pethau yna.  Roedd o'n gwybod y byddai'n gallu fforddio rheini a llawer mwy unwaith roedd o wedi prynu'r cae.

Iesu ddwedodd y stori yna.  Roedd o am i ni ofyn i'n hunain “Beth sydd fwyaf pwysig yn fy mywyd i?”  Mae'r trysor yn y cae yn ddarlun o deyrnas Duw.  
Does dim byd mwy gwerthfawr na pherthyn i Dduw a'i adnabod fel ein tad.  Dim ond trwy ddod at Iesu mae hynny'n bosib.  Mae o'n addo y bydd yn rhoi popeth sydd ei angen i ni pan ydyn ni'n ei ddilyn: yn union fel y dyn gafodd afael ar y trysor yn y cae.  Yn wahanol i’r trysor yn y stori, dydy trysor teyrnas Duw byth yn mynd yn hen nac yn colli ei sglein.  Mae’n mynd yn fwy a mwy disglair wrth i ni ddod i adnabod Iesu’n well.
Dyma drysor sydd werth y byd – a mwy!  Wyt ti eisiau bod yn berchen arno?  Does ond rhaid i ti ddod at Iesu a gofyn.

